
BIOGRAFÍA SILVIO RODRÍGUEZ

Silvio Rodríguez está considerado como o trovador cubano máis importante e prolífico. De feito, é o músico cubano con máis demanda internacional.

           Recoñecido como un dos cantautores con máis prestixio en todo o mundo, Silvio Rodríguez foi un dos máximos propulsores da “Nueva Trova” cubana xunto a outros artistas da talla de Pablo Milanés, Noel Nicola, Vicente Feliú, Eduardo Ramos e Sergio Vitier. A súa persoalísima forma de entender e interpretar a música contribuíu a dar prestixio a un movemento que revitalizou a canción cubana e a catapultou a nivel internacional.
Comezou no mundo da música ben cedo. Con tan só tres anos gaña xa o primeiro premio nun concurso de radio ó que lle inscribiu seu pai, cantando o bolero “Viajera”. Ós catro, o seu tío, tamén músico,  regálalle o seu primeiro instrumento, unha tumbadora, coa que se dedicará a imitar a notables artistas como Roberto Faz e Beny Moré.  

A este primeiro premio acadado na súa xuventude lle seguirán, máis tarde, outros que avalarán a súa traxectoria musical. Premios discográficos que recibirá tanto en Cuba como en diferentes países de América Latina e Europa.  

Nacido nun pobo situado a 26 quilómetros da Habana, chamado San Antonio de Baños, un 29 de novembro de 1946, Silvio Rodríguez conta cun amplo curriculum musical. A súa producción discográfica supera a quincena de discos e son numerosas as súas colaboracións con músicos como Mario Romeu, Pablo Milanés, Frank Fernández, Chucho Valdés, Los Van-Van, La Orquesta Sinfónica Nacional, Juan Formell ou Adalberto, entre outros. Os seus traballos foron gravados por Omara, Portuondo, Elena Burke, Chico Buarque, Milton Nascimento, León Giego…

[image: image2.jpg]


As súas primeiras cancións as compondrá mentres cumpre co servicio militar obrigatorio. Anque nun primeiro momento se inclina pola temática amorosa, pronto se decantará pola crónica social.  A súa primeira referencia na música foi a trova tradicional cubana, sentíndose identificado co trovadorista Sindo Garay. A Silvio lle fascinaba a idea de facer unha nova canción ó servicio do pobo e da revolución e, así nace o movemento da “Nueva Trova” ligada á canción social.

En 1975, inicia a súa carreira en solitario e grava o seu primeiro disco como solista,”Días y flores”, despois de seis anos de traballos colectivos co GESI –Grupo de Experimentación Sonora del ICAIC (Insituto Cubano de Artes e Industria Cinematográfica)-, que tiña como obxectivo renova-la música cubana popular, estudiar diferentes técnicas de composición e elaborar música para o cine. 

Entre os discos que edita nestes anos están “Al final de este viaje” (1978), álbum totalmente acústico, que foi gravado en Madrid e que conten cancións realizadas entre 1968-79; “Días y Flores”( 1975), dedicado a súa filla Violeta e o seu primeiro traballo como solista; “Rabo de nuve” (1979), no que trata o XX aniversario da Revolución cubana; “Mujeres” (1978), plagado de cancións de amor ou “Unicornio” (1982), co cal comeza a ser máis coñecido internacionalmente, entre outros.

A partir deste momento, irá consolidándose no mundo da música, sacando novos títulos ó mercado e ofrecendo xiras internacionais. En 1982 verá a luz o seu quinto traballo, “Unicornio”. A canción que deu nome ó disco se converterá nun 

clásico na súa carreira. Dous anos máis tarde aparecerán os tres volúmenes de “Tríptico”. 

Os seus traballos posteriores non farán máis que incrementar o seu éxito e discografía, destacando entre eles “Silvio Rodríguez  en Chile” (1991), gravado  nun concerto ó que asistiron cerca de 80.000 persoas. Entre o seus traballos máis actuais están, “Descartes” (1998), “Mariposas” (1999) e “Expedición” (2002), no que sorprendía deixando atrás a súa inseparable guitarra para facerse acompañar  dunha orquestra. 

No 2003 publicaba o seu último álbum, “Cita con ángeles” no que destacan cancións como “Sinuhé” ou “Quiero cantarte un beso”.

Salvo en casos excepcionais, Silvio Rodríguez compón as letras e a música de todas as cancións que interpreta, o que outorgou as súas produccións dunha unidade esencial. A súa particular forma de dotar de contido a súas composicións levou a que moitos califiquen a súa música de poesía e digan de él que é uns dos poetas máis talentosos da súa xeración. De feito, os seus textos, aún sen soporte musical, conservan toda a súa forza, xa pola súa beleza poética, polos temas que trata o polo modo en que os transmite.  Silvio fala nas súas cancións da natureza, dos problemas e inxustizas sociais, da patria, da muller, da Revolución…

A súa música chegou a máis de 35 países, sendo escoitada en América Latina, Europa, África e Estados Unidos. 

A súa vida e a súa música  están marcadas polo momento histórico que lle tocou vivir: a represión do Goberno Batista e o posterior triunfo da Revolución cubana baixo a batuta do Che Guevara e Fidel Castro.

A transcendencia da súa obra sustentase en haber logrado captar  a esencia da súa época, volcándoa na canción cun alto nivel de correlación entre os diversos elementos que integran o xénero, producindo un resultado artístico de alta calidade. Isto manifestase na coherencia e cohesión das imaxes expresadas literaria, musical e interpretativamente.

Hoxe en día, Silvio Rodríguez se atopa en plena madurez da súa creación artística, e continúa sendo un acontecemento que enlaza e conmociona o panorama internacional da canción.

